
Guðmundur Bjarnason, landbúnaðarráðherra. FYLGT ÚR HLAÐI.          5 

Úlfur Björnsson. FORMÁLSORÐ.               9 

      Oddur Árnason, minning  . . . . . . . . . . . . . . . . . . . . . . . . . . . . . . . . . . . . . . . . .      13 

      Inngangsorð 

     Oddur Árnason girðinga- og sáðmaður frá Hrólfstaðarhelli á Landi lést á 

Dvalarheimilinu Lundi, Hellu hinn 22. apríl 1997 84 ára að aldri. Hann var sonur 

hjónanna Árna Hannessonar frá Haukadal á Rangárvöllum og Sigríðar Oddsdóttur 

frá Heiði. 

 

1. (Sveinn Runólfsson)  Landgræðslan á árunum 1994 – 1997  . . . . . . . . . . . . . .     19 

Inngangsorð 

Síðustu fjögur árin hafa verið hagstæð gróðri landsins. Í megindráttum hefur 

veðráttan einkennst af stillum og góðviðrum, sem var kærkomið eftir ár 

uppblásturs og gróðureyðingar. 

 Veturinn 1994 til 1995 var snjóþungur. Gróður fékk því skjól og kom vel undan 

vetri. Veturinn þar á eftir var einstaklega snjóléttur en mikil veðurblíða ríkjandi. 

Sumrin 1996 og 1997 voru ein lengstu og gróskuríkustu sem menn muna. 

 Þrátt fyrir veðurblíðu undanfarin ár þá er ekki sjálfgefið að innistæðan á 

gróðurreikningi landsins hafi vaxið til mikilla muna. Náttúruhamfarir í formi 

jökulhlaupa á þessum tíma minna okkur á hve hægt okkur miðar í uppgræðslu 

landsins miðað við þau umfangsmiklu verkefni sem við okkur blasa um land allt. 

Sennilega er þó óhætt að segja að í fyrsta sinn um langt skeið hafi meira gróið og 

verið grætt upp en eyddist. 

 

2. (Páll Imsland) Skaftá – helköld hlaup og milljónir tonna af mori  . . . . . . . . . .     43 

Inngangsorð 

Skaftá á sér langa og merkilega sögu sem einkennist af sífelldum breytingum. Þar 

sem hún rennur um hafa frá landnámstíð orðið miklar og margvíslegar breytingar 

á landslagi sem stafa að mestu leyti af eldsumbrotum og óstöðugleika jöklanna að 

baki byggðinni. Þetta hefur ítrekað haft áhrif á rennsli og rennslisleiðir árinnar, 

flæmt hana til og frá, teppt framrás og breytt upptökum hennar og hegðun. 



 Hér verður gerð stutt grein fyrir ferli Skaftár frá upptökum til ósa, eins og hún 

er núna, og þeim hlaupum sem í hana koma, hvernig á þeim stendur og hvernig 

afleiðingar þeirra vara miklu lengur en þann tíma sem þau standa yfir. 

 

3. (Fanney Ósk Gísladóttir) Rof af völdum Skaftár  . . . . . . . . . . . . . . . . . . . . . . .     57 

Inngangsorð 

Um Skaftárhrepp í Vestur-Skaftafellssýslu falla vatnsmiklar jökulár sem bera fram 

mikið af framburðarefnum. Þar sem árnar renna um hallalítið land sest 

framburðurinn til, vatnið flæmist um stór svæði og myndar víðáttumikla aura. 

Jökuláraurarnir í Skaftárhreppi eru uppspretta sandfoks sem valdið hefur 

gróðureyðingu og ýmiskonar umhverfisbreytingum. Skaftá er afkastamest áa í 

hreppnum við að bera fram aur. Í Eldhrauni á Út-Síðu kvíslast hún víða út á 

hraunið og undanfarna áratugi hefur rennsli kvíslanna verið breytt með 

margvíslegum hætti. 

 Í þessari grein er fjallað um náttúrufarslegar aðstæður í Eldhrauni á Út-Síðu 

og gerð grein frir þeim breytingum sem rennsli jökulsvatns út á hraunið hefur 

valdið á umhverfinu. Sjónum er einkum beint að umhverfi árkvísla og Skálaráls en 

þar hefur verið stuðlað að auknu rennsli út á hraunið. 

 

4. (Ólafur Arnalds) Sandur – sandfok  . . . . . . . . . . . . . . . . . . . . . . . . . . . . . . . . .      69 

Inngangsorð 

Svartur sandurinn hefur greipt skýrar rúnir í sögu þjóðarinnar. Þar sem 

sandölduna ber yfir gróðurlendi breytist fjölbreytt nytsamlegt lífríki í óbyggilega 

auðn. Stærsti hluti landgræðsluaðgerða miðar að því að stemma stigu við 

sandinum. Með kortlagningu á jarðvegsrofi í landinu hefur nú í fyrsta skipti fengist 

yfirlit um íslenskar sandauðnir, en einnig er hafið átak í rannsóknum til þess að 

efla skilning á sandfoki í landinu. 

 

5. (Ása Lovísa Aradóttir) Ástand og uppbygging vistkerfa  . . . . . . . . . . . . . . . . .     83 

Inngangsorð 

Er ástand lands eitthvað sem skiptir máli eða er það bara smekksatriði? Mótar 

ástand landsins afstöðu okkar til ásýndar þess? Hvaða áhrif hefur það á lífverur 

hvort ásýnd landsins einkennist af skógi, lyngmóa eða auðnum? 

Í þessari grein er leitast við að skýra hvernig ástand landsins endurspeglast í 



mismunandi þáttum vistkerfisins, svo sem jarðvegi, vatnsbúskap og gróðri, og 

hvernig landgræðsla og landbætur þurfa að taka mið af ástandi landsins. Við 

þurfum að skilja hvað hefur tapast og vita hvaða þætti er mögulegt og nauðsynlegt 

að laga til að geta byggt illa farin vistkerfi upp á markvissan hátt. Annars eigum 

við á hættu að eyða vinnu og fjármunum í aðgerðir sem skila takmörkuðum 

árangri. 

 

6. (Hólmfríður Sigurðardóttir) Jarðvegslíf og uppgræðsla  . . . . . . . . . . . . . . . . . .     95 

Inngangsorð 

Í aldanna rás hefur maðurinn haft áhrif á jarðveginn með ræktun til að afla sér og 

húsdýrum sínum fæðu. Þetta hefur alltaf haft mikil áhrif á  þær lífverur sem lifa í 

jarðveginum, ekki síst í seinni tíð með vaxandi fólksfjölgun, breyttum 

lifnaðarháttum, tæknivæðingu og stóraukinni framkvæmdagleði. Veðurfar, 

ræktunaraðferðir og ekki síst jarðvegurinn og það líf sem þar hrærist hafa áhrif á 

frjósemi jarðvegs, gróðurfar og þá uppskeru sem landið gefur af sér. 

 

7. (Sigvaldi Þórðarson) Landgræðsla – líkn við landið  . . . . . . . . . . . . . . . . . . . .    101 

Inngangsorð 

Þegar ekið er um Vesturlandsveg, nánar tiltekið um Melasveit, blasa við miklir 

melaflákar með gróðurvinjum á víð og dreif. Þetta svæði nefnist Bakkanúpar, 

Fiskilækjarmelar og Skorrholtsmelar. Eru þetta jökulgarðar sem mynduðust fyrir 

um það bil 12 000 árum. Þar nokkru innar er Hafnarskógur, sem er birkiskógur og 

af fróðum mönnum er hann talinn sérlega harðgerður.  

 Bakkanúpar eru neðsti hluti þessa svæðis, um það bið 35 hektarar, og ná frá 

undirlendi Melasveitar að Skorrholts- og Fiskilækjarmelum. 

 Árið 1990 er landið girt og haft samband við Andrés Arnalds vegna 

uppgræðslunnar. Gaf hann loforð um að koma við næst þegar hann ætti leið um 

Melasveit. Hann kom svo við í byrjun júní og færði mér lúpínufræ í krukku, sem 

hann bað um að verði sáð á afmörkuðu svæði. Hann vildi sjá hver árangurinn yrði 

að ári. 

 

8. (Þröstur Eysteinsson) Landgræðsla og skógrækt: þættir í landnýtingu  . . . . . .    105 

Inngangsorð 



Of margir loka augunum fyrir þeirri staðreynd að á Íslandi hefur helmingur 

gróðurhulu landsins og 95% skóga tapast vegna landnýtingar sem ekki var við 

hæfi og að þetta landnýtingarmunstur hefur enn ekki breyst að ráði. Þó hefur 

jákvæð þróun átt sér stað til dæmis vegna túnræktar fyrr á öldinni, sem leiddi til 

minni vetrarbeitar og með þátttöku fjölda aðila í landgræðslu- og 

skógræktarstörfum á síðustu árum. 

 Viðhorfsbreytingar þurfa að eiga sér stað, en einnig lagabreytingar, til þess að 

eigendur búfjár beri ábyrgð á því. Það eitt að girða búsmalann af í stað skóga og 

landgræðslusvæða myndi leiða til þess að flatarmál skóglendis margfaldaðist og 

að stór svæði gréru upp af sjálfsdáðum. 

 Landgræðsla ríkisins og Skógrækt ríkisins hafa þróað aðferðir og stofnað til 

samstarfsverkefna við landnotendur um bætta landnýtingu en aðeins að litlu marki 

vegna takmarkaðs fjármagns. Lagt er til að stærri hluti þeirra styrkja sem veittir 

eru til landbúnaðar verði að ,,grænum greiðslum“, það er fyrir störf við 

landgræðslu og skógrækt.  

 

9. (Andrés Arnalds) Hver á að gæta velferðar landsins?  . . . . . . . . . . . . . . . . . . .    113 

ATH INNGANGUR EKKI Á NETI!! 

Inngangsorð 

Jarðvegsvernd á Íslandi á rætur í einhverjum elstu lögum heimsins um verndun 

landkosta. En hvar stöndum við eftir 90 ára starf? 

 Þrekvirki hefur verið unnið síðan landgræðslustarfið hófst árið 1907. Mörgum 

byggðarlögum hefur verið forðað frá því að leggjast í eyði vegna jarðvegseyðingar 

og stór landsvæði eru að gróa. Risavaxið verkefni er þó enn fyrir höndum við 

stöðvun jarðvegseyðingar og gróður er víða í litlu samræmi við raunveruleg 

gróðurskilyrði og landnýtingarþarfir þjóðarinnar.  

 Fram til þessa hefur miðað of hægt á þeirri braut að vernda og bæta vistkerfi 

Íslands. Sú spurning verður því æ áleitnari hvort ekki þurfi að koma til 

grundvallarbreyting á viðhorfum almennings til landsins gæða. 

 

10. (Björn Barkarson og Bjarni Maronsson) Hrossabeit – Hvað er til ráða?  . . . . .   131 

 
Inngangsorð 



Árið 1995 og 1996 unnu stafsmenn Landgræðslu ríkisins forkönnun á ástandi 

hrossahaga í heimalöndunum. Þetta var gert í samráði við Rannsóknastofnun 

landbúnaðarins, Félag hrossabænda, Landssamband hestamannafélaga, 

Bændasamtök Íslands, Bændaskólann á Hvanneyri, Landbúnaðar- og 

Umhverfisráðuneyti og hlutaðeigandi búnaðarsambönd og sveitarstjórnir. 

 

11. (Elisabeth Dowdeswell) Verið trúir jörðinni!  . . . . . . . . . . . . . . . . . . . . . . . . .    137 

Inngangsorð 

Í fornum gildum náttúruvættatrúarbragða var jörðin talin uppspretta frjósemi, 

staður spírunar og endurvaxtar og upphafsstaður lífsins. Jörðin var álitin heilög 

sem holdtekja voldugrar andaveru, hinnar skapandi alheimsorku, er birtist í öllum 

fyrirbærum náttúrunnar. Andavera jarðarinnar var talin móta landslagið, stjórna 

árstíðum, hringrás frjóseminnar og æviskeiði dýra og manna. Klettar, tré, fjöll og 

hellar voru talin bústaðir þessa jarðaranda. 

------- 

Dýrmætasta og lífsnauðsynlegasta auðlind okkar, bæði efnisleg og andleg, er 

jörðin undir fótum okkar. Við gefum sverðinum sem við göngum á lítinn gaum og 

köllum hann aur og skít. Þó er hann grundvöllur lífsins á jörðinni og endurnýjari 

þess. Nú er svo komið að maðurinn hefur leikið umhverfi sitt svo grátt að komið er 

út á ystu nöf. 

  

12. (Grétar Guðbergsson) Útbreiðsla skóga fyrr á tímum  . . . . . . . . . . . . . . . . . . .    145 

Inngangsorð 

Við rannsóknir á jarðvegssögu á vesturhluta Norðurlands vakna ýmsar spurningar 

um jarðvegsmyndun og jarðvegseyðingu á þessu landsvæði. Hvers vegna verður 

jarðvegseyðing á einhverjum tilteknum stað? Hvað hindrar rof og 

jarðvegseyðingu? Hvers vegna grær land upp aftur af sjálfsdáðum eftir að þar 

hefur verið umtalsverð gróður- og jarðvegseyðing? Þessar spurningar og aðrar 

áþekkar leiddu meðal annars hugann að því hvernig gróður hefði verið í landinu 

og hver framvinda gróðurfarssögunnar hefði verið. 

 

13. (Jón R. Hjálmarsson) Landgræðsla í 90 ár  . . . . . . . . . . . . . . . . . . . . . . . . . . . .   157 

Inngangsorð 



Frá því að Ísland byggðist hefur gróðurríki þess verið að rýrna og eyðast af 

mörgum samverkandi orsökum. Gróðureyðingin náði hámarki á síðustu áratugum 

19. aldar. Lengi vel gerðu menn ekkert til að sporna við uppblæstri lands og 

eyðingu gróðrar. En undir síðustu aldamót tóku þó ýmsir ágætir menn að boða 

nýja tíma í sambúð manns og lands og brydda upp á aðgerðum til varnar. Árið 

1907 voru sett lög um að vernda og styrkja gróðurríkið. Á þeim 90 árum, sem 

síðan eru liðin, hefur verið unnið margvíslega að heftingu sandfoks, gróðurvernd 

og uppgræðslu og hefur það starf skilað miklum og góðum árangri. Í eftirfarandi 

grein er rætt við landgræðslustjóra um sögu landgræðslunnar, starfið nú og 

framtíðarsýn þeirra, sem að landgræðslu starfa. 

 

14. (Úlfur Björnsson)  Landgræðsluverðlaun 1994 til 1997  . . . . . . . . . . . . . . . . .    169  

Inngangsorð 

Landgræðslan hefur sett sér það markmið, í samræmi við stefnu stjórnvalda, að 

auka og styðja starf sjálfboðaliða, einstaklinga, félaga eða samtaka, sem vinna að 

því að bæta landið okkar. Einnig er leitast við að beina sjónum almennings að því 

mikla starfi, sem innt er af hendi við ræktun og umhverfisfegrun. Í þessu skyni 

veitir Landgræðslan árlega nokkrum aðilum sérstaka viðurkenningu fyrir 

frammúrskarandi störf að landgræðslumálum og voru verðlaunin veitt í fyrsta sinn 

árið 1992. Með veitingu landgræðsluverðlauna vill Landgræðslan vekja athygli 

þjóðarinnar á fórnfúsu starfi verðlaunahafa að landgræðslumálum og jafnframt 

hvetja aðra til dáða. 




































































































































































































































































































































































